
Dess war doomols gonz onnerst  
 
Om letzde Somsdaach wollt ich moin ahle Kumpel Schorsch oorufe, weil ich die gonz 
Woch von dem nix geheert hadd. Der werrd doch nit kronk soi, habb ich gedenkt unn 
habben oorufe wolle, awwer soi Fraa, dess Kättche, war omm Abberat. 
Ei Gute Kättche, habb ich gesaat, ich det gern emol mettem Schorsch schwätze, merr 
heert unn sieht joo nix mehr von dem Kerl. 
Dess Kättche hadd so e komisch Stimm alse geontwort hott: Der war om Mondaach 
beim Aldi. 
No ja, habb ich gemoont, dess war doch sicher koon Fehler, odder? 
Doo sächtse: Was moonsde wasser kaaft hott? 
Ich musst emol grinse, awwer dess hott se joo nit geseh. Enn Läpptopp?  
Dem Kättche war dess garnit lusdisch. Du mett doim Läpptopp. Naa, er iss mett zwaa 
so Schulblöck hoomkumme, jeder mett Linie unn mett hunnert Blatt. Was willsde dann 
mett dene Blöck, habb ich gefroocht, unn was glaabsde wasser merr ze Ontwort ge-
wwe hott? Ich brauch die, weil ich moi Memoare schreiwe will. Glaabsde Honnes, doo 
iss merr nix mehr oigefalle unn dess heeßt joo was, moonsde nit aach? Awwer ich 
gebb der den Schorsch emol. 
Ess hott enn Aacheblick gedauert bis de Schorsch onn de Abberat kumme iss. Wo 
bleibsde dann?, habb ichen gefroocht.  
Doo hotter geknorrt: Ei ich habb geschriwwe, unn bis ich den Block eweckgeschlosse 
hatt ... 
Ich war baff unn frooch: Wie eweckgeschlosse? 
Doo hotter ins Telefon geflistert: Ei was ich so schreib, derfs Kättche nit sehe. Waaß-
de, dess iss nit gut wenn jemond onnerst in e unferdich Schreibarweit enoiguckt, die 
werrd dann nix mehr. 
Ich saach: Aha. Awwer was schreibsde dann?  
Immer noch warer gonz leise: Moi Memoare. Waaßde, ich habb zwischedorsch mol e 
bissi Zeit unn doo schreib ich halt uff, was ich so erlebt habb, von Oofong oo: Wie 
dess so war als mir Kinner warn unn als mir zum ersdemol nooch de Mädcher geguckt 
hawwe unn, gonz wichdich, wie dess mettem Verkehr um die Zeit war, als de Parre 
Gelhardt noch gelebt hott. 
Ich konnts nit glaawe. Unn doodriwwer schreibst du? Koo Wunner dassde dess was 
de schreibst eweckschließe musst. 
Irchendwie hotter mich nit verstonne unn sächt: Ei dess war doch doomols gonz on-
nerst wie heit, dess werrsde doch aach noch wisse.  
Ich war e bissi verleeche. No ja, sicher waaß ich dess noch, awwer schreiwe det ich 
dess doch nit.  
Doo hotter mirs erklärn wolle. Grad mettem Verkehr unn wie dess doomols war, dess 
muss merr festhalle, weil unser Kinner unn Enkel sinn joo gonz onnerst uffgewachse.  
Schorsch, habb ich gerufe, dess konnsde doch nit schreiwe, was sollen doi Enkel von 
derr denke? 
Doo sächter: Grad die Enkel solle dess wisse wie dess war mettem Verkehr doomols. 
Dess kenne die sich doch garnit vorstelle, dass mir uff de Hauptstrooß Fußball gespillt 
hawwe.        
Eiern Honnes 


